МЕ́СЯЦА НОЯБРЯ́ В 7-Й ДЕНЬ
ПРЕПОДО́БНАГО ЗОСИ́МЫ ВОРБОЗО́МСКАГО
НА ВЕЛИЦЕЙ ВЕЧЕРНИ
 На Го́споди, воззва́х: стихи́ры, глас 1.
Подо́бен: Небе́сных чино́в:
Сла́ва ми́лосердию Твое́му, Го́споди,/ дарова́вшему нам усе́рднаго моли́твенника/ и ско́раго предста́теля,/ Зоси́му богому́драго и доброхва́льнаго,/ его́же те́плыми моли́твами// на путь спасе́ния нас напра́ви. 

Возсия́ днесь свята́я па́мять твоя́,/ преподо́бне о́тче наш Зоси́мо,/ свети́льниче богоза́рный,/ Белое́зерскую весь све́том Ева́нгелия просвети́вый,/ те́мже и нам твори́ти за́поведи Госпо́дни// бу́ди помо́щник.
Блаже́нне отче Зоси́мо,/ мирски́я суеты́ удали́вся,/ в пусты́ню вселился еси́,/ идеже, стра́сти души́ своея́ искореня́я,/ день и нощь Бо́гу моли́лся еси́,// да спасет душу твою от муки вечныя. 

На Кра́снем ото́це е́зера Ворбозо́мскаго/ процве́л еси́ я́ко благово́нный цве́т,/ Зоси́мо досточу́дне,/ труда́ми и моли́твами вы́ну/ с любо́вию и ве́рою Бо́гу служа́,// темже и нам помози́ богоуго́дно жи́ти.

Сла́ва, глас 6:
Преподо́бне о́тче Зоси́мо,/ любо́вию к Бо́гу распалаемь,/ крест твой на ра́мена взял еси/ и пусты́ни достигл еси́,/ идеже, храм Благове́щения воздви́г,/ ангельски в телеси пожил еси/ и многим путь ко спасению указал еси,/ помози́ и нам, свя́те,/ в мире и единоду́шии житие провождати.

И ны́не, Богоро́дичен, глас то́йже: Кто Тебе не ублажит, Пресвятая Дево:

Вход. Проки́мен дне. И чте́ния три преподо́бническая.
На лити́и стихи́ры, глас 1:

Восприи́м щит ве́ры,/ препоя́сав чре́сла своя́ и́стиною и мече́м духо́вным,/ стал еси́ на брань проти́ву духо́в зло́бы,/ хра́брый во́ине Христо́в Зоси́мо,/ помози́ и нам душевредныя страсти победити.  
Глас 2:
Слеза́ми покая́ния огнь страсте́й угаси́в,/ ду́шу све́том доброде́телей озари́в,/ благода́ти луча́ми просвети́вся,/ преподо́бне Зоси́мо,/ в жилище Духу Святому себе уготовал еси,/ та́ко и о́чи серде́ц на́ших просвети́,// да поклоня́емся Бо́гу в ду́се и и́стине.

Глас 3:
В твой прехва́льный пра́здник сте́кшеся,/ велича́ем тя, преблаже́нне Зоси́мо,/ и, теплаго молитвенника тя ведуще,/ со дерзновением сице вопием:/ помози́ нам ре́вность о Бо́зе возгрева́ти,/ да принесем достойныя плоды покаяния/ и причастницы жизни вечныя будем.
Сла́ва, глас 4:
Я́ко храмина, утвержде́нная на ка́мени,/ неподви́жимь ве́тром вра́жиим яви́лся еси́,/ от земна́го к Го́рнему простираяся,/ преподо́бне  о́тче  Зоси́мо,/ темже и нас, малове́рных, укрепи́/ и на стези́ пра́вды наста́ви,// да восхва́лим просла́вльшаго тя Го́спода.
И ны́не, Богоро́дичен, глас тойже:
Де́ву Всепе́тую,/ воспои́м с любо́вию,/ Пречи́стую Мари́ю, Небе́сная  Врата́,/ Тою бо Влады́ка всех яви́ся в мир// лю́ди гре́шныя спа́сти.
На стихо́вне стихи́ры, глас 6.

Подо́бен: Тридне́вен:
Сосу́де благода́ти богоизбра́нный,/ ди́вный строи́телю це́ркве Благове́щения,/ и нас сотвори́ хра́мы Ду́ха Свята́го/ моли́твами те́плыми твои́ми,// да и мы сла́вим Бо́га и Творца́ всех.

Стих: Честна́ пред Го́сподем смерть преподо́бных Его.
Смире́нию Христо́ву подража́телю,/ кро́тости о́браз ми́ру яви́л еси́,/ преподо́бне о́тче наш Зоси́мо,/ смиря́тися пред Бо́гом и ближними нам помози,// да обря́щем поко́й душа́м на́шим.
Стих: Что возда́м Го́сподеви о всех,/ я́же воздаде́ ми?
Милосе́рднаго Бо́га ве́рный служи́телю,/ благолюби́вый Зоси́мо,/ о всем ми́ре моли́лся еси́, свя́те,/ да не поги́бнет, но спасе́тся вся́кая тварь,// и о нас буди ходатай изрядный.
Сла́ва, глас 8:
Доброде́телей сто́лпе светосия́нный,/ путь ко спасе́нию среди́ бурь  указу́яй,/ бу́ди нам, Зоси́мо, до́брый ко́рмчий,/ да не поги́бнем в бе́здне грехо́вней,// но безбе́дно ти́хаго приста́нища дости́гнем. 
И ны́не, Богоро́дичен, глас тойже:

Ра́досте на́ша, Пресвята́я Де́во,/ Богоро́дице Пречи́стая, Засту́пнице и Покро́ве,/ воспева́ем неизрече́нное Рождество́ Сы́на Твоего́,/ славосло́вим Тя и мо́лим:/ о, Ма́ти Бо́жия, не оста́ви нас, не́мощных,/ в плену́ страсте́й бы́ти,/ вразуми́ и от сна грехо́внаго пробуди́,// да очи́стим сердца́ покаянием.
Тропарь, глас 2:

Во ото́це пусте е́зера Ворбозо́мскаго всели́вся,/ я́ко звезда́ пресве́тлая в земли Белоезе́рстей просиял еси,/ в моли́твах, труде́х и поще́ниих пожи́в,/ дерзнове́ние пред Го́сподем обрел еси́,/ пресла́вне о́тче наш Зоси́мо,/ моли́ Всеблагаго Бо́га/ оставле́ние согреше́ний нам дарова́ти// и душа́м на́шим велию милость.

НА УТРЕНИ
На Бог Господь: тропарь преподобнаго, дважды. Слава, и ныне, Богородичен: Вся паче смысла:
По 1-м стихосло́вии седа́лен, глас 1:

За́поведь Госпо́дню о любви́ к бра́ту своему́ ве́рно исполня́я и к покая́нию призыва́я, все́м был еси́ благ и ми́лостив, и до́бр, я́коже оте́ц чадолюбивый, преподо́бне Зоси́мо, не оста́ви и нас моли́твами твои́ми, творя́щих ны́не па́мять твою́.

Сла́ва, и ны́не, Богоро́дичен, глас то́йже:
Спасе́ние в Тебе́ соде́лася ми́ру, Богоблагода́тная Мари́е, те́мже пе́сньми Тя восхваля́ем и, я́ко Засту́пницу на́шу, про́сим: вся поле́зная ко спасе́нию нам низпосли́, от бед и скорбе́й огради́, моли́твами чти́теля Твоего́ преподо́бнаго Зосимы. 
По 2-м стихосло́вии седа́лен, глас 2:

Вмести́лище ве́ры Христо́вы был еси́, сла́вне Зоси́мо, сего́ ра́ди Госпо́дь Вседержи́тель поста́ви тя́ отца́ иноков, да наста́виши тех на путь спасе́ния. Помози́ убо и нам бы́ти ве́рными чадами Отца́ Небе́снаго. 

Сла́ва, и ны́не, Богоро́дичен, глас то́йже:

Богоро́дице Де́во, светоза́рный Облаче, небе́сная Ле́ствице, ро́ждшая непрело́жно Человеколю́бца Христа́, Спа́сителя ми́ру! Того моли́ с уго́дником Твои́м Зоси́мою спасти́ся душа́м на́шим.

По полиеле́и седа́лен, глас 1:
Достоблаже́ннаго Зоси́му ублажим, той бо, ве́ре несомне́нней наставля́я и добродетельному житию научая, о́браз евангельския любве́ яви. Его́же моли́твами, Влады́ко Многоми́лостиве, поми́луй и спаси́ нас.

Сла́ва, и ны́не, Богоро́дичен, глас то́йже:

О, Пресвята́я Де́во Богоро́дице, Цари́це Небе́сная, рождество́м Сы́на Твоего́ ра́йския две́ри нам отве́рзшая! Моли́ со преподо́бным Зоси́мою единому Богу любовию нам прилеплятися и душам нашим спастися.

Степе́нна, 1-й антифо́н 4-го гла́са. Проки́мен, глас 4: Честна́ пред Го́сподем/ смерть преподо́бных Его́. Стих: Что возда́м Го́сподеви о всех, я́же воздаде́ ми? Ева́нгелие от Матфе́а, зача́ло 43.

По 50-м псалме́ стихи́ра, глас 6:

Дре́вних отцев подража́телю,/ равноа́нгельнаго жития́ ревни́телю,/ Пресвяты́я Тро́ицы ве́рный служи́телю,/ Зоси́мо богому́дре,/ в пусты́ню Ворбозо́мскую всели́вся,/ воздержанием безстрастия достигл еси./ Ны́не же, Престо́лу Бо́жию предстоя́,/ не забу́ди, чад твои́х,// и моли спастися душам нашим.

Кано́н преподо́бнаго, глас 4,
егоже краегранесие: Преподобне Зосимо, моли о нас, грешных.
Пе́снь 1

Ирмо́с: Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.

Помози́ нам, не́мощным, Сло́ве Бо́жий, досто́йно воспе́ти уго́дника Твоего́, преподо́бнаго отца́ на́шего Зоси́му досточу́днаго. 
Ра́досте на́ша, блаже́нне Зоси́мо, восхваля́ем твоя́ по́двиги, Христа́ ра́ди подъя́тыя, и сла́вим Бо́га, такова́го моли́твенника нам даровавшаго. 
Ева́нгельский глас услы́шав, преподобне, всего́ себе́ Христу́ пре́дал еси, да́бы то́кмо со Еди́ным Бо́гом бы́ти. Помози́ и нам усердно Го́споду служи́ти. 
Богоро́дичен: Пресвята́я Де́во, Ма́ти Бо́га на́шего, велича́ем Тя и мо́лим: при́зри со преподо́бным Зоси́мою на ны, не́мощныя, и страсте́й грехо́вных изба́ви.

Песнь 3

Ирмо́с: Твоя́ песносло́вцы, Богоро́дице,/ Живы́й и Незави́стный Исто́чниче,/ ли́к себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.

О́тче всему́дре, учениче́ всехва́льнаго Корни́лия Комельскаго, ты, посто́м и моли́твою искуси́теля лука́ваго покори́в, смире́нием и си́лою Бо́жиею стра́сти умертви́л еси́ и венца́ сла́вы от Го́спода сподо́бился еси.
Де́ланием умным чистоту́ се́рдца стяжа́л еси́, богому́дре отче Зоси́мо, темже очима душевныма Господа узрел еси; помози и нам о чистоте душевней и телесней ревновати и в молитве пребывати.

Оток Ворбозо́мский по́стническаго ради жития́ избра́л еси́, сла́вне пустыннолю́бче Зоси́мо, темже и нас укрепи подвизатися ревностно о спасе́нии душ наших.

Богоро́дичен: Богоро́дице Де́во, моли́твами Твои́ми нас, гре́шных, от сна ле́ности возста́ви и на путь доброде́телей напра́ви, да ве́рно слу́жим Господу и Спасу на́шему.

Седален, глас 8:
Бога́тство ми́ра сего́ отри́нув и к Небе́сным ум устремив, всем се́рдцем Бо́гу прилепи́лся еси́, преподо́бне Зоси́мо. Помози́ и нам, грешным, краткость жития сего разумети и паче о Горнем Отечестве, идеже ты ныне пребываеши, помышляти.

Сла́ва, и ны́не, Богоро́дичен, глас тойже 
О, Пречи́стая Влады́чице Богородице, Цве́те неувяда́емый! Бу́ди нам Ма́ти и Засту́пница, и моли́твами Твоими спаси́ всех нас.

Песнь 4

Ирмо́с: Седя́й в Сла́ве на Престо́ле Божества́/ во о́блаце ле́гце,/ прии́де Иису́с Пребоже́ственный/ Нетле́нною Дла́нию и спасе́ зову́щия:// сла́ва, Христе́, си́ле Твое́й.

Но́еву боголю́бию ревни́тель яви́лся еси́, преподо́бне Зоси́мо, и смире́нием, я́ко драгоце́нным би́сером, ду́шу украси́л еси́, поя́: сла́ва, Христе́, си́ле Твое́й. 
Егоже имя непреста́нно во устех, уме́ и се́рдце име́л еси́, благоразу́мне Зоси́мо, Иису́са Сладча́йшаго деннонощно восхвалял еси, вопия: сла́ва, Христе́, си́ле Твое́й.
Богоро́дичен: Засту́пнице на́ша, Де́во Пренепоро́чная, благове́стие от Арха́нгела о рожде́нии Сы́на Бо́жия получи́вшая, ра́достию спасе́ния сердца́ на́ша испо́лни.

Песнь 5

Ирмо́с: Ужасо́шася вся́ческая/ о Боже́ственней сла́ве Твое́й:/ Ты́ бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ все́м воспева́ющим Тя́// ми́р подава́ющая.
Оби́тели Ворбозо́мстей и земли́ Росси́йстей светоза́рный свети́льник явился еси, богому́дре Зоси́мо, помози и нам во свете заповедей Христовых ходити, да пламень страстей возможем угасити.

Строи́тель це́ркве Благове́щения Пречи́стыя Де́вы быв, преподобне, людем, окрест живущим, благовествовал еси, я́ко Бог любы́ есть, и пребыва́яй в любви́ в Бо́зе пребыва́ет.
Изможда́я постом тело твое, преподобне, и древним отцем ревнуя, вериги тяжки по вся дни носил еси, да страсти плотския умертвиши, ум очистиши и душу просветиши.

Богоро́дичен: Ми́лостию и заступле́нием не оста́вила еси́, Всепе́тая Де́во, ве́рнаго раба́ Твоего́ Зоси́му, покры́й и нас честным Твоим покро́вом, сохраняющи от всякаго зла.
Песнь 6

Ирмо́с: Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.
Оток Кра́сный в жилище себе избра́л еси́, доброхва́льне Зоси́мо, идеже, сле́зы покая́ния источая, молил еси Владыку всех, да подаст ти проще́ние грехо́в и научит во́лю Бо́жию всегда исполня́ти.
Мона́хов наста́вниче и до́брый па́стырю отче Зосимо! Ты всех, притекающих к тебе, добре упа́сл еси́, во сле́д Христу́ тещи́ науча́я. Бу́ди и нам в духо́вней бра́ни ско́рый помо́щник.
О спасении души духовныя дщере попечение имея, посла́ние той о житии́ по Бо́зе написа́л еси́, му́дре. Мы же ны́не из сего́ кла́дязя благолю́бия че́рплем во́ды живи́тельныя ко спасе́нию душ на́ших.

Богоро́дичен: Люби́ти Еди́наго Сы́на Твоего́ и служи́ти Ему́ ве́рно я́ко преподо́бный Зоси́ма сподо́би нас, Пречи́стая Богоро́дице Де́во, моли́твами Твои́ми.

Конда́к, глас 6:

Я́же в ми́ре тле́нная оста́вив,/ преподо́бне о́тче наш Зоси́мо,/ и, пусты́ннаго жития́ по́прище проше́д,/ жи́знь нетле́нную улучи́л еси́./ Ныне же, с ли́ки а́нгельскими предстоя Го́споду,/ не забу́ди чад твои́х, свя́те,/ соблюда́я нас моли́твами твои́ми/ от враг ви́димых и неви́димых,/ покрыва́я любо́вию всех с ве́рою призыва́ющих тя// и чту́щих пресве́тлую па́мять твою́.

И́кос:
Не́мощь свою́ ведая и разуме́я, яко смире́нный си́лою Бо́жию спаса́ется, себе́ в прах вмени́л еси́, любобожественне Зоси́мо, Ворбозо́мскаго е́зера преди́вное сокро́вище. Умное же де́лание с теле́сными по́двиги трудолюбне сочета́в, всех, томи́мых жа́ждою духо́вною, яко́ еле́ней, ко Исто́чнику всех благ Христу́ приводил еси, Егоже ныне моли о всех, чту́щих пресве́тлую па́мять твою́.

Песнь 7

Ирмо́с: Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бо́г, благослове́н еси́.
Иоа́нна Крести́теля житию́ подража́тель быв, блаже́нне Зоси́мо, в пусты́ни плоть со страстьми́ распина́л еси, воспевая: препе́тый отце́в Госпо́дь и Бо́г, благослове́н еси́.

О гресе́х свои́х болезнуя, пусты́нниче Зоси́мо, пото́ки слез зе́млю Ворбозо́мскую одожди́л еси, усе́рдно моля́ся: препе́тый отце́в Госпо́дь и Бо́г, благослове́н еси́.

Но́вый вертогра́д доброде́тели яви́ нам Госпо́дь, егда́ преподо́бный Зоси́ма на Кра́снем ото́це и́ноки собра́, да пою́т: препе́тый отце́в Госпо́дь и Бо́г, благослове́н еси́.
Богоро́дичен: Арха́нгельское приве́тствие прино́сим Тебе́, Богоро́дице Де́во, в весе́лии се́рдца пою́ще: ра́дуйся, Благода́тная, Госпо́дь с Тобо́ю, благослове́на Ты в жена́х.
Песнь 8

Ирмо́с: О́троки благочести́выя в пещи́/ Рождество́ Богоро́дичо спасло́ е́сть;/ тогда́ у́бо образу́емое,/ ны́не же де́йствуемое,/ вселе́нную всю́ воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся́ ве́ки.
Се́ятель до́брый в виногра́де духовнем яви́лся еси́, пресла́вне о́тче Зоси́мо, Бо́жественными бо словесы сердца́ и́ноков пита́я, души их я́коже дре́веса плодови́та соделал еси, да сла́вят дела́ми Го́спода и превозносят Его́ во вся́ ве́ки.
Горе́ име́я вы́ну се́рдце, усе́рдный рабе Христов, святе Зоси́мо, поко́й безмо́лвия вкуси́л еси и, треволне́ние страсте́й укроти́в, в дом Отца́ Небе́снаго всели́лся еси́. Ны́не же моли́твами твои́ми огради́ нас, ве́рою и любо́вию соверша́ющих па́мять твою́.

Ра́досте на́ша, отче Зоси́мо! Ты, те́сным путе́м ше́ствуя, непреста́нною моли́твою, коленопрекло́нными бде́ниями и поще́нием наветы лукавых духо́в зло́бы отгнал еси и, в терпении И́ову подража́я, я́ко зла́то в горни́ле искуси́лся еси́.
Богоро́дичен: Единороднаго Сына Божия плотию роди́вшая, Благода́тная Де́во; Врата́ Све́та, спасе́ние ми́ру яви́вшая; Мо́сте, преводя́й нас от сме́рти к животу́; всех скорбя́щих Ра́досте; с любо́вию Тя велича́ем, Ма́ти Милосердная.

Песнь 9

Ирмо́с: Сокрове́нное Бо́жие неизрече́нное/ в Тебе́ соверша́ется я́вственное та́инство,/ Де́во Пречи́стая,/ и́бо Бог из Тебе́ воплоти́ся за милосе́рдие./ Те́мже Тя я́ко Богоро́дицу велича́ем.
Ши́пок благоуха́нен и цвету́щь в дебрех лесо́в се́верных яви́лся еси́, пресла́вне Зоси́мо, моле́ние Го́сподеви за вся́ лю́ди принося́. Мы же, дивя́щеся по́двигом твои́м, прославляем Бо́га, дивнаго во святых Своих.
На камени заповедей Христовых жизнь твою утвердил еси, преподобне Зосимо, добронравием же себе украшая и чистоту помыслов храня, дом Духа Пресвятаго явился еси.
Истиннаго наставника тя почитаем, богомудре Зосимо, темже просим: помози́ нам сетей вражиих избегнути и путь спасительный добре совершити, да наследницы Царствия Небеснаго явимся.

Богоро́дичен: Храм одушевле́нный Сы́на Бо́жия была еси, Всепетая Дево, вместивши во чреве Твоем Единаго от Троицы, Христа Бога нашего, Егоже, яко Создателя всех, моли спастися душам нашим.

Свети́лен

Све́те Ти́хий, Го́споди! Моли́твами ве́рнаго раба́ Твоего́, преподобнаго Зоси́мы, сподо́би нас пе́ти Тя в сердца́х непреста́нно и с ве́рою Тебе́ служити.

Сла́ва, и ны́не, Богоро́дичен:
Тя, Всенепорочная Богомати, яко всесве́тлую Пала́ту Бо́га Сло́ва, печа́льных Утеше́ние и скорбящих Радосте, с любо́вию велича́ем, родила бо еси Единаго от Троицы Христа Го́спода, Егоже моли́ спасти́ ду́ши на́ша. 

На хвали́тех стихи́ры, глас 8. 
Подо́бен: О, пресла́внаго чудесе́:
Прииди́те, вси лю́дие,/ све́тло торжеству́им/ в па́мяти преподо́бнаго Зоси́мы,/ егоже хвале́бными пе́сньми сице почти́м:/ ра́дуйся, богомудрый Христов угодниче,/ радуйся, земли́ Волого́дския засту́пниче,/ ра́дуйся, Белозерских пределов пресветлый светильниче,/ грехо́вный мра́к от душ наших прогнавый// и путь правый в Горнее Отечество указавый.

Преподобне отче Зосимо,/ ты истинаго Бо́га во Святей Троице/ все́ю душе́ю возлюби́л еси́/ и Тому единому добре послужи́л еси́,/ посто́м, труда́ми и моли́твами плоть изнуря́я/ и ни́ву се́рдца от пле́вел страстных очища́я,/ дом Духа Святаго себе соделал еси́./ Ны́не же, Престо́лу Всевы́шняго предстоя,// испроси душам нашим мир и велию милость.
Боголюби́ве отче Зоси́мо,/ память сме́ртную имея,/ то́чию о Го́рнем помышля́л еси́/ и, ско́рби мужественне претерпева́я,/ доброде́тельми ду́шу свою́ украсил еси́,/ сего ради и Кра́сный ото́к житие́м твои́м кра́сен яви́ся,/ помози́ и нам во искуше́ниих не унывати,/ в чистоте́ и единомы́слии пребывати// и с любовию друг друга тяготы носити.
Сла́ва, глас 2:
От наста́вника богому́драго Корни́лия,/ де́ланию духо́вному научи́вся,/ жизнь Богови посвяти́л еси́/ и, в безмо́лвии едине́ние с Ним обрет,/ А́нгелов собесе́дник яви́лся еси́,/ с ни́ми же моли́ся, преподо́бне,// поми́ловатися душа́м на́шим.
И ны́не, Богоро́дичен, глас то́йже:

Ублажа́ем Тя, Пресвята́я Де́во,/ Благода́тная Мари́е,/ я́ко Ма́терь Христа́ Бо́га:/ сохрани́ нас от вся́каго зла,/ отжени́ уны́ние и покры́й от всех бед/ честны́м Твои́м омофо́ром.
НА ЛИТУРГИИ
Слу́жба преподо́бническая.

Молитва 

О свяще́нная главо́, преподо́бне о́тче наш Зоси́мо, Белоезе́рския земли́ сла́во и украше́ние, уте́шителю скорбящих и ско́рый услы́шателю моли́тв на́ших! 
Се мы, гре́шнии и недосто́йнии, с благогове́йною любо́вию к тебе́ прибега́ем и ду́хом сокруше́нным и смире́нным приле́жно мо́лим: при́зри ми́лостивно на нас, в немощех душевных и телесных сущих, и своим благомо́щным хода́тайством к Бо́гу испроси́ грехо́в оставле́ние, недугов исцеление, жития́ исправле́ние и вся, яже ко спасению нашему потребная.

Сохрани́ нас моли́твами твои́ми, святче Божий, от внеза́пныя сме́рти и вся́каго зла́го обстоя́ния, наипаче же в любви́, единомы́слии и покаянии о гресе́х соблюди́, да возможем воздати благодаре́ние Всеми́лостивому Бо́гу за безчи́сленная благодея́ния Его́, на нас ще́дро излива́емая.

О, уго́дниче святый Зоси́мо! Моли Премилосе́рдаго Бо́га, да сохрани́т Це́рковь Русскую и Оте́чество на́ше в ми́ре и благоденствии, нас же всех избавит вечнаго мучения и сподобит услышати Христов благоуветливый глас: приидите, благословеннии Отца Моего, наследуйте уготованное вам Царствие от сложения мира. Ами́нь.

